
Inatsisartut Suleriaasianni § 32 naapertorlugu aalajangiiffigisassatut siunnersuut imaattoq matu-

muuna saqqummiuppara: 

 

Suiaassuseqatiminnik atoqateqartartut kommuunip allaffiani aappariittut nalunaarsorne-

qaannartarnerannut taarsiullugu oqaluffimmi katissinnaanngornissaat sulissutigeqqullugu 
Naalakkersuisut peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Justus Hansen, Demokraterne) 

 

 

Tunngavilersuut 
Aappariinneq oqaluffimmilu katinneq amerlasuunut ataqatigiippoq. Ullumikkut suiaassuseqati-

minnik inooqateqartut kommuunip allaffianut nalunaarsortikkiartorsinnaapput tamatumalu ki-

ngorna oqaluffimmi pilluaqquneqartarput, Demokraatilli isumaat naapertorlugu tamanna naam-

mavinngilaq. Isumaqarpugut, suiaassuseqatiminnik atoqateqartartut oqaluffimmi katissinnaasa-

riaqartut, oqaluffiup immikkoortitsinani inuiaqatigiinni kikkuugaluartulluunniit kiffartuutassa-

rimmagit. 

 

Inoqaterpassuagut suiaassuseqatiminnik atoqateqartartuupput ullumikkullu inuiaqataasutut alla-

tulli pisinnaatitaaffeqanngillat. Tamanna Demokraatit akuerisinnaanngilaat, immikkoortitsine-

rummat.  Taamaattumik politikkikkut iliuuseqartoqartariaqarpoq, suiaassuseqatiminnik atoqate-

qartartut oqaluffimmi katissinnaanngortinniarlugit, soorlumi inuiaqatigiinni allat taamatut pine-

qarsinnaasut.  

 

Demokraatit inuit assigiinngitsuunissaat tapersersorpaat upperalugulu, assigiinngissuseq aqquti-

galugu assigiimmik pinnittoqarsinnaasoq. Allatut oqaatigalugu kikkut tamarmik inissaqartaria-

qarput, assigiinngitsuugutta inuit amerlaqisut assigiinngitsut pilersissavagut. Akaareqatigiittaria-

qarpugut inoqatitsinnullu ammasumik ataqqinnilluta, taakkorpiaappullu Demokraatit ilisarnaa-

taat.  

 

Taamatut oqaaseqarlunga Naalakkersuisut akissutissaannut kiisalu partiit allat oqaaseqaatissaan-

nut qilanaarpunga.  


